
Minnisblað - Friðlandið í Vatnsfirði - Umsagnarbeiðni, breyting á 
friðlýsingarskilmálum - umsögn Vesturbyggðar

Orkubú Vestfjarða hefur ritað ráðherra bréf og óskað eftir affriðun Vatnsfjarðar. Vesturbyggð 
fékk málið til afgreiðslu í desember síðastliðinn. Bæjarstjórn Vesturbyggðar vill að hafist 
verði handa „nú þegar“ við tvöföldun Vesturlínu og að beðið verði með að kanna hvort ástæða 
sé til að breyta friðlýsingu Vatnsfjarðar líkt og Orkubú Vestfjarða hefur farið fram á svo þar 
megi reisa virkjun.

Þann 12. desember 2023 var mál um friðlandið í Vatnsfirði tekið til afgreiðslu í skipulags- og 
umhverfisráði Vesturbyggðar og var eftirfarandi var bókað: 

„Formaður leggur fram eftirfarandi bókun til samþykktar:

Árið 2018 samþykkti Alþingi þingsályktunartillögu um að setja Vestfirði í forgang í 
raforkumálum. Í ályktuninni kemur m.a. fram að Vestfirðir verði líkt og aðrir landshlutar eigi 
síðar en árið 2030 með hringtengt flutningskerfi eða ígildi þess. Samkvæmt skýrslu starfshóps 
um raforkumál á Vestfjörðum sem gefin var út í apríl 2023 er lagt til að auka orkuframboð á 
Vestfjörðum um allt að 80% fram til ársins 2030.

Í ályktun 68. fjórðungsþings Vestfirðinga frá 6.-7. október 2023 er sett fram sú krafa að 
stjórnvöld taki fyrir lok árs 2023 þær ákvarðanir sem nauðsynlegar eru til að umbylta 
flutningsmálum raforku og framleiðslu raforku innan Vestfjarða. Vesturbyggðharmar þá 
óásættanlegu stöðu sem orkuskortur á Vestfjörður hefur haft um áratugaskeið og þannig 
hindrað eðlilega framþróun atvinnulífs og samfélags á Vestfjörðum.

Friðlandið í Vatnsfirði er afmarkað í aðalskipulagi Vesturbyggðar 2018-2035, og lýst sem 
svæði þar sem finna má náttúrulegan reynivið og birkiskóga sem breiða úr sér frá flæðarmáli 
og langt uppá heiðar og er það einkenni Vatnsfjarðar. Skógurinn ásamt víðáttumiklum leirum 
eru búsvæði fjölskrúðugs lífríkis. Vinsælt svæði til útivistar. Svæðið hefur því hátt 
verndargildi og verið friðað síðan 1975. Þá hefur sveitarfélagið einnig komið að undirbúningi 
stofnun þjóðgarðs um svæðið.

Eins og fram kemur í greinargerð Orkubús Vestfjarða, Vatnsdalsvirkjun í Vesturbyggð, sem 
gefin er út í október 2023, mun virkjun og tengdar framkvæmdir koma til með að raska 
náttúrufars- og menningarþáttum sem hafa hátt verndargildi. Virkjunin myndi hafa í för með 
sér rask á birki sem nýtur sérstakrar verndar, áhrif á vatnalífrask á búsvæðum dýra, áhrif á 
menningarminjar á svæðinu, þ.e. varðaðri Þingmannaleið og áhrif á rennsli í Vatndalsá og 
Austurá sem mun hafa áhrif á ásýnd fossa sem njóta sérstakrar verndar í náttúruverndarlögum.



Vesturbyggð leggur áherslu á að tillögur sem þegar hafa verið ákveðnar í svæðisbundnum 
aðgerðum og með tímasettum áföngum verði settar í forgang, áður en kannað er hvort að 
ástæða sé til að breyta friðlýsingarskilmálum Vatnsfjarðar. Einnig leggur Vesturbyggð ríka 
áherslu á að tvöföldun Vesturlínu verði hafin nú þegar, enda nauðsynlegt að lokið verði við þá 
framkvæmd, hvort sem virkjað verður meira innan svæðisins eða ekki. Þá leggur Vesturbyggð 
jafnframt áherslu á að þær vatnsaflsvirkjanir á Vestfjörðum sem hafa nú þegar verið 
samþykktar innan Rammaáætlunar, þ.e. Austurgil og Ófeigsfjörður séu settar í forgang. 
Þannig fái náttúran í Vatnsfirði áfram að njóta vafans, og að ekki verði gengið lengra en 
nauðsynlegt er og lokið verði fyrst við þær framkvæmdir sem þegar hafa verið undirbúnar til 
að mæta þeim mikilvægu almannahagsmunum sem felast í aðgengi að orku á Vestfjörðum 
áður en ákvörðun er tekin um afnám eða breytingu á friðlýsingarskilmálum Vatnsfjarðar.

Tillaga að bókun er felld með þremur atkvæðum (FM, OBK og BS) gegn tveimur (JPÁ og 
RH).

FM, OBK og BS leggja fram eftirfarandi tillögu að bókun til samþykktar:

Í bókun formanns kemur fram að leggja beri áherslu á að tillögur sem þegar hafa verið 
ákveðnar í svæðisbundnum aðgerðum og með tímasettum áföngum verði settar í forgang, áður 
en kannað er hvort að ástæða sé til að breyta friðlýsingarskilmálum Vatnsfjarðar.

Ýmsir kostir hafa verið lagðir fram sem taldir eru leysa vandann til skemmri og lengri tíma, 
en ekki hefur verið sýnt fram á að vilji sé til að fjármagna þá kosti eða með hvaða hætti þeir 
verði tryggðir þegar ljóst má vera að tími og fjármagn verður lykilþáttur í þeim öllum. Því 
þykir okkur ekki skynsamlegt að hafna þessari leið og teljum að bókun formanns gangi ekki 
nógu langt til að bregðast við brýnum hagsmunum samfélagsins um styrkingu raforkukerfisins 
á Vestfjörðum og framtíðarhagsmunum sunnanverða Vestfjarða þegar kemur að orkuskiptum 
og frekari uppbyggingu atvinnulífs. Horfa þurfi til allra kosta í því samhengi og fá fram með 
opnu og skilgreindu ferli, viðhorf þeirra sem lögum samkvæmt fjalla um slíka kosti. Því 
viljum við leggja áherslu á að ráðherra nýti heimild skv. b-lið 1. mgr. 44. gr. laga um 
náttúruvernd, nr. 60/2013, þar sem við teljum að mjög brýnir samfélagslegir hagsmunir 
krefjist þess að kosturinn verði skoðaður.

Tillaga að bókun er samþykkt með þremur atkvæðum (FM, OBK og BS) gegn tveimur (JPÁ 
og RH).“

Málið var jafnframt tekið fyrir á fundi bæjarstjórnar Vesturbyggðar 13. desember 2023 og var 
eftirfarandi bókað: 

„Forseti lagði fram eftirfarandi bókun fyrir hönd meirihluta bæjarstjórnar. 



Með vísan til beiðni umhverfis-, orku- og loftlagsráðherra þar sem óskað er umsagnar um 
erindi Orkubús Vestfjarða um afnám eða breytingu friðlýsingar og greinargerð um áhrif 
Vatnsdalsvirkjunar í Vatnsfirði, dags. 12. október 2023. Vesturbyggð leggur áherslu á að 
tillögur sem þegar hafa verið ákveðnar í svæðisbundnum aðgerðum stjórnvalda og með 
tímasettum áföngum verði settar í forgang, áður en kannað er hvort að ástæða sé til að breyta 
friðlýsingarskilmálum Vatnsfjarðar. 

Eins og fram kemur í greinargerð Orkubús Vestfjarða, Vatnsdalsvirkjun í Vesturbyggð, sem 
gefin er út í október 2023, mun virkjun og tengdar framkvæmdir koma til með að raska 
náttúrufars- og menningarþáttum sem hafa hátt verndargildi. Virkjunin myndi hafa í för með 
sér rask á birki sem nýtur sérstakrar verndar, áhrif á vatnalíf, rask á búsvæðum dýra, áhrif á 
menningarminjar á svæðinu, þ.e. varðaðri Þingmannaleið og áhrif á rennsli í Vatndalsá og 
Austurá sem mun hafa áhrif á ásýnd fossa sem njóta sérstakrar verndar í náttúruverndarlögum. 
Vesturbyggð leggur því áherslu á að þær vatnsaflsvirkjanir á Vestfjörðum sem hafa nú þegar 
verið samþykktar innan Rammaáætlunar, þ.e. Austurgil og Ófeigsfjörður séu settar í forgang. 

Einnig leggur Vesturbyggð ríka áherslu á að tvöföldun Vesturlínu verði hafin nú þegar, enda 
nauðsynlegt að lokið verði við þá framkvæmd til þess að tryggja flutning til og frá svæðinu. 
Þannig fái náttúran í Vatnsfirði áfram að njóta vafans, og að ekki verði gengið lengra en 
nauðsynlegt er. Lokið verði fyrst við þær framkvæmdir sem þegar hafa verið undirbúnar til að 
mæta þeim mikilvægu almannahagsmunum sem felast í aðgengi að orku á Vestfjörðum áður 
en ákvörðun er tekin um afnám eða breytingu á friðlýsingarskilmálum Vatnsfjarðar GE bar 
upp eftirfarandi bókun fyrir hönd minnihluta bæjarstjórnar. 

Í bókun meirihluta bæjarstjórnar kemur fram að leggja beri áherslu á að tillögur sem þegar 
hafa verið ákveðnar í svæðisbundnum aðgerðum og með tímasettum áföngum verði settar í 
forgang, áður en kannað er hvort að ástæða sé til að breyta friðlýsingarskilmálum 
Vatnsfjarðar. Ýmsir kostir hafa verið lagðir fram sem taldir eru leysa vandann til skemmri og 
lengri tíma, en ekki hefur verið sýnt fram á að vilji sé til að fjármagna þá kosti eða með hvaða 
hætti þeir verði tryggðir þegar ljóst má vera að tími og fjármagn verður lykilþáttur í þeim 
öllum. Því þykir okkur ekki skynsamlegt að hafna þessari leið og teljum að bókun 
meirihlutans gangi ekki nógu langt til að bregðast við brýnum hagsmunum samfélagsins um 
styrkingu raforkukerfisins á Vestfjörðum og framtíðarhagsmunum sunnanverða Vestfjarða 
þegar kemur að orkuskiptum og frekari uppbyggingu atvinnulífs. Horfa þurfi til allra kosta í 
því samhengi og fá fram með opnu og skilgreindu ferli, viðhorf þeirra sem lögum samkvæmt 
fjalla um slíka kosti. 

Því viljum við leggja áherslu á að ráðherra nýti heimild skv. b-lið 1. mgr. 44. gr. laga um 
náttúruvernd, nr. 60/2013, þar sem við teljum að mjög brýnir samfélagslegir hagsmunir 
krefjist þess að kosturinn verði skoðaður. Bókun meirihlutans borin upp til samþykktar, 
samþykkt með fjórum atkvæðum (Forseti, ÞSÓ, FSÓ og SSS) og þrír sátu hjá við 
atkvæðagreiðslu (ÁS, GE og AVR).“




